VERKLARING VAN DIE SINODEVOORSITTERS VAN DIE DRIE AFRIKAANSE KERKE IN OORLEG MET HULLE KOMMISSIES IN SAKE KOMENDE ALGEMENE VERKIESING

Die drie Afrikaanse kerke nl die Gereformeerde Kerke in Suider-Afrika, die Nederduitsch Hervormde Kerk van Afrika en die Nederduitse Gereformeerde Kerk beskou dit as hulle profetiese roeping om etiese kwessies in die Suid-Afrikaanse samelewing aan te spreek. Die kerke wil, met die oog op die komende verkiesing, op sekere uitgangspunte wys.
Alle geregistreerde burgers van die land het die reg én die plig om aan die politiek deel te neem. Vir Christene beteken dit nie net om te stem nie, maar ook om op alle vlakke deel te neem aan die politieke gesprek wat die verkiesing voorafgaan. Sulke gesprekke kan daartoe bydra om helderheid oor bepaalde politieke kwessies te verkry.
Die koninkryk van God gaan wyer as die grense van die kerk. Daarom moet Christene binne en buite die politiek regverdigheid teenoor alle mense, ongeag ras, kleur, geloof of geslag, bevorder. Elke stem in die huidige minderheids- of meerderheidspartye, moet daarop aandring. Die ideaal van Suid-Afrika as ‘n nie-rassige land moet gekoppel word aan algemene reg en geregtigheid.
Met regverdigheid as maatstaf beklemtoon ons die volgende:
* Die handhawing van Suid-Afrika as ‘n verklaarde regstaat. Dit beteken die handhawing van die grondwet én die onafhanklikheid van die regbank wat aangewys is om dit toe te pas. Hierdie uitgangspunt word ondermyn as die grondwet en die wette van die land nie op dieselfde manier op alle burgers, bekend en minder bekend, van toepassing gemaak word nie. Regeringslede kan nie met ’n skoon gewete staatkundig lei as hulle nie self die grondwet van die staat en wetsgehoorsaamheid versimboliseer of uitleef nie. Die handhawing van die grondwet is juis een van die belangrikste instrumente wat tans in Suid-Afrika beskikbaar is om regverdigheid aan almal te verseker.

* Omdat die grondwet regverdigheid, vryheid en menswaardigheid aan alle burgers van die land wil verseker, is dit net billik om daarop aan te dring dat alle stemgeregtigde kiesers moet kan stem, ook diegene wat tydelik buite Suid-Afrika verkeer. Ons neem met dank kennis van pogings deur die Onafhanklike Verkiesingskommissie in die verband, maar versoek tog dat teikendatums só gestel en só wyd bekend gemaak word dat soveel as moontlik geregistreerde kiesers hulle stem kan uitbring. 
* Uitskakeling van korrupsie, misdaad en wetteloosheid op alle vlakke, is ‘n voorvereiste vir ‘n regverdige en stabiele samelewing. Die geloofwaardigheid van ‘n regering in ‘n demokratiese staat hang af van sy integriteit en vermoë om te lewer wat hy belowe. Die talle verkiesingsbeloftes van politieke partye oor sake soos effektiewe regering, dienslewering,  veiligheid, onderwys, ekonomie, die bestryding van MIV/VIGS en die bekamping van misdaad moet uiteindelik waar gemaak word as daardie party aan bewind sou kom.  
* Ons bepleit ook politieke verdraagsaamheid in ‘n staat waarin vryheid van spraak en stemreg aan almal gewaarborg word. Vreedsame, vrye politieke prosesse skep ‘n groter moontlikheid om die aandag weg te lei van emosionele drif en fisiese geweld na ‘n regverdige ruimte vir almal. Regverdige verkiesings is slegs moontlik indien dit in ‘n gees van verdraagsaamheid kan plaasvind waar alle politike partye die geleentheid het om hulle saak te stel. Regverdigheid en verdraagsaamheid teenoor almal is die basis waarop almal kan saamwerk vir ‘n beter Suid-Afrika.   
Ons wil alle politieke partye wat aan die komende verkiesing in April in Suid-Afrika deelneem, verseker van ons erns met hierdie verklaring en ons voorbidding dat die Here hulle hierin sal lei voor en na die verkiesing. Ons is ook daarvan bewus dat talle van hulle die uitgangspunte van hierdie verklaring onderskryf. Mag ons getuienis hulle in hulle benadering versterk.   

